
LEGAL ASPECTS OF DISTANCE LEARNING IN THE CONTEXT OF THE COVID-19 

PANDEMIC 

 
Igor Kambovski 

Faculty of Law, “Goce Delchev” University, Shtip, R. N. Macedonia, igor.kambovski@ugd.edu.mk 

Ivica Josifovic  

Faculty of Law, “Goce Delchev” University, Shtip, R. N. Macedonia, ivica.josifovik@ugd.edu.mk 
 

Abstract: The pandemic of the COVID-19 virus and its consequences caused very serious changes in the daily 

behavior of people, but also in all spheres of social life and work. Uncertainty and fear of the unknown virus led to 

concern, forced social or personal isolation, changing living and working habits and forced adaptation of all work 

processes to the new conditions. Thanks to digitalization and the use of information technology in the field of 

education, an attempt was made to mitigate the consequences of the pandemic and social distancing and the concept 

of distance learning was introduced. Distance education (teaching) includes various learning systems and methods, 

from communication via e-mail, uploading teaching materials on learning platforms, to lectures that take place 

entirely on Internet platforms. Thus, the classical forms of teaching were replaced by digital platforms and 

applications, in all grades, from primary to higher education. Advanced technologies that were already used for 

educational purposes were forced into operation this time and the pandemic showed that digital teaching is not only 

a matter of choice, but sometimes also a matter of necessity and necessity. However, every form of education and 

teaching activities must be normatively regulated, both in terms of form and in terms of material and teaching 

content. Among other things, teaching in general, and distance teaching in particular, opens up a whole series of 

copyright dilemmas. Whether and to what extent it is possible to use protected content for educational purposes, 

especially in an online environment, is one of the key questions? If teaching takes place through certain content 

exchange platforms and applications, the question arises of the responsibility of the person who manages the 

platform for possible rights violations. In copyright there is a special form of limitation of the subjective right for the 

purpose of teaching, and in more recent sources of the law of the European Union a limitation is provided for the use 

of protected works and objects of protection in digital and cross-border teaching. The subject of the paper is the 

analysis of distance education and the limitations of subjective copyrights for the needs of education, both in 

domestic law and in the law of the European Union. Distance education in a digital environment creates new 

opportunities, but also challenges and risks. both for teachers and students. That is why it is important to have an 

appropriate legal framework that will specify the terms of use. In any case, when prescribing restrictions, particular 

care should be taken, because as the right of the individual to access knowledge and education must be taken into 

account, the interests of the author and the protection of his rights should not be neglected, which sometimes are 

especially threatened in the digital sphere. 

Keywords: Distance Learning, Law, COVID-19 Pandemic 

 

ПРАВНИ АСПЕКТИ НА НАСТАВАТА НА ДАЛЕЧИНА 

ВО УСЛОВИ НА ПАНДЕМИЈАТА КОВИД-19 

 
Игор Камбовски 

Правен факултет, Универзитет „Гоце Делчев“, Штип, Р. С. Македонија, 

igor.kambovski@ugd.edu.mk 

Ивица Јосифовиќ 

Правен факултет, Универзитет „Гоце Делчев“, Штип, Р. С. Македонија, ivica.josifovik@ugd.edu.mk 

 
Апстракт: Пандемијата на вирусот КОВИД 19 и нејзините последици предизвикаа многу сериозни промени 

во секојдневното однесување на човекот, но и во сите сфери на општественото живеење и работење. 

Неизвесноста и стравот од непознатиот вирус доведоа до загриженост, принудна општествена или лична 

изолација, менување на животните и работните навики и принудно прилагодување на сите работни процеси 

кон новонастанатите услови. Благодарение на дигитализацијата и употребата на информационите 

технолигии во сферата на образованието, беше направен обид да се ублажат последиците од пандемијата и 

социјалното дистанцирање и беше воведен концептот на учење на далечина. Образованието (наставата) на 

далечина вклучува различни системи и методи за учење, од комуникација преку е-пошта, поставување 

наставни материјали на платформи за учење, до предавања кои целосно се одвиваат на интернет платформи. 

Така, класичните облици на настава беа заменети со дигитални платформи и апликации, во сите степени, од 

основното до високото образование. Напредните технологии кои веќе беа користени во образовни цели, 

овојпат присилно беа ставени во функција и пандемијата покажа дека дигиталната настава не е само 

прашање на избор, туку понекогаш и прашање на неопходност и нужност. Сепак, секоја форма на 

образование и наставни активности мораат да бидат нормативно правно уредени, како во поглед на формата, 

така и во поглед на материјалот и наставните содржини. Меѓу другото, наставата воопшто, а особено 

наставата на далечина отвора цела низа дилеми за авторските права. Дали и до кој степен е можно да се 

користат заштитени содржини за наставни цели, особено во онлајн опкружување, е едно од клучните 

прашања? Доколку наставата се одвива преку одредени платформи и апликации за размена на содржини, се 

поставува прашањето за одговорноста на лицето кое раководи со платформата за евентуално прекршување 

на правата. Во авторското право постои посебен облик на ограничување на субјективното право заради 

наставата, а во понови извори на правото на Европската Унија е предвидено ограничување за користење на 

заштитени дела и објекти на заштита во дигиталната и прекуграничната настава. Предмет на трудот е 

анализа на наставата на далечина и ограничувањата на субјективните авторски права за потребите на 

наставата, како во домашното право, така и во правото на Европската унија. Наставата на далечина во 

дигитална средина создава нови можности, но и предизвици и ризици, како за наставниците така и за 

учениците. Затоа е важно да постои соодветна законска рамка која ќе ги прецизира условите за користење. 

Во секој случај, кога се пропишуваат ограничувања, треба да се биде особено внимателен, бидејќи како што 

мора да се земе предвид правото на поединецот за пристап до знаење и образование, не треба да се 

занемаруваат интересите на авторот и заштитата на неговите права, кои понекогаш се особено загрозени во 

дигиталното опкружување. 

Клучни зборови: настава на далечина, право, КОВИД-19 пандемија 

 

1. ВОВЕД 

Дигитализацијата и развојот на технологијата неминовно носат промени во сите сфери на животот. Повеќето 

од овие промени се насочени кон тоа да ни го олеснат извршувањето на секојдневните активности, да 

комуницираме, да се информираме, да се забавуваме и сè повеќе да стекнуваме нови знаења. Различни 

неформални модели на образование веќе долго време се нудат во дигитална форма, во форма на онлајн 

програми и курсеви, особено во областа на изучување странски јазици и компјутерски вештини. 

Искористувајќи го интернетот, се повеќе образовни институции, покрај редовната настава, нудат и одредени 

форми на учење на далечина, па дури и мастер и докторски студии. Концептот на учење на далечина ја 

вклучува секоја форма на образование каде што постои физичка поделба на наставниците и учениците. Овој 

облик на образование е особено погоден за обука на вработени лица, како и на оние кои сакаат да следат 

програми кои можеби не им се достапни во нивната земја на живеење. Во вонредни околности, како што 

беше пандемијата КОВИД-19, учењето на далечина стана доминантна, ако не и единствена, форма на 

настава. Сепак, учењето на далечина, во онлајн средина, отвора низа правни прашања, дилеми и предизвици, 

особени во сферата на авторските права. Прво, неопходно е да се истакне дека со овој термин се опфатени 

различни видови на настава, од едноставна комуникација преку е-пошта и размена на содржини, до 

користење на различни платформи кои овозможуваат одржување на онлајн предавања и видео-конференции. 

Во зависност од избраниот модел на настава, зависи и од тоа дали објавената содржина ќе биде достапна 

само за ограничен број студенти или дали секое заинтересирано лице ќе има пристап. Сето ова може да 

претставува потенцијално прекршување на авторското право и сродните права. Наставникот кој ја објавува 

содржината мора да се грижи да ги почитува авторското право и сродните права. Најчесто кај ваквите 

предавања се објавуваат содржини создадени од наставникот, но исто така се користат и туѓи дела. Доколку 

се користи одредена онлајн платформа за размена на содржини, може да се постави и прашањето за 

одговорноста на таа платформа за евентуално прекршување на правата, но и прашањето за нејзините 

овластувања и можности во справувањето со објавената содржина. Во македонскиот закон за авторското 

право и сродните права постојат одредени облици на ограничувања на авторските и сродните права за 

целите на наставата, иако е прашање колку тие се применливи во онлајн опкружувањето (член 52, став 1, 

точка 4 и 7 од Законот за авторското право и сродните права). Во правото на Европската Унија, Директивата 

за авторско право и сродни права на единствениот дигитален пазар (преглед на 18.11.2022 г.) предвидува 

нови форми на ограничување на авторските и сродните права, меѓу другото, заради онлајн наставата, што 

неминовно ќе влијае на измените во законите кај нас и во нашиот регион, во фазата на хармонизација на 

правото. 

 

 



KNOWLEDGE – International Journal                                                                                                                      

Vol.55.6 

 
1159 

2. УЧЕЊЕ НА ДАЛЕЧИНА И ДИГИТАЛНОТО ОПКРУЖУВАЊЕ 

Образованието (наставата) на далечина вклучува различни системи и методи за учење, од комуникација 

преку е-пошта, поставување наставни материјали на платформи за учење, до предавања кои целосно се 

одвиваат на онлајн платформи, што неминовно се наметна како единствена опција во поголемиот дел од 

траењето на КОВИД-19 пандемијата. Постојат неколку форми на е-учење: од технолошки поддржана 

настава во училницата, преку настава на далечина, до дистрибутивна настава. Технолошки поддржаната 

настава во училницата вклучува интегрирање на дигитални и интернет технологии во класичниот модел на 

настава во училница, преку поставување материјали на интернет платформи или други затворени мрежи. 

Студентите можат да „симнуваат“ содржини или да посетуваат страници до кои професорите им испраќаат 

линкови. Тоа е секако најчестиот облик на електронска настава денес. Учењето на далечина, кое одамна е 

познато во Западна Европа и САД, денес незадржливо се шири, благодарение на новите можности што ги 

нудат дигиталните технологии и интернетот. Најефективната форма на учење, од педагошка гледна точка, е 

дистрибутивното учење кое го комбинира учењето во живо со електронските форми на учење (Usadel, 2016). 

Дигитализацијата неминовно влијае и на образовниот сектор. Европската комисија неодамна го објави 

Акцискиот план за дигитално образование за периодот 2021-2027 година (преглед на 20.11.2022 г.), во кој, 

меѓу другото, се наведени две стратешки цели. Првата е употребата на дигитални технологии, како што се 

софтвер, платформи, апликации, за подобрување на образованието, а учењето на далечина, онлајн наставата 

и секаков вид комбинирана настава се најдобри примери за таква практика. Друг аспект на дигиталното 

образование се однесува на потребата секој што користи дигитални технологии да биде обучен за нивна 

употреба, т.е. да биде дигитално писмен. Дигиталното образование е дел од една поширока агенда за 

дигиталната трансформација која ќе игра клучна улога во модернизацијата на економијата не само во 

Европската Унија, туку и во останатите земји и региони ширум светот. Претходниот Акциски план беше 

објавен во 2018 година, но пандемијата КОВИД-19 неочекувано ја покрена примената на дигиталните 

алатки во наставата и го отвори прашањето за нашата подготвеност да се прилагодиме на нови, различни 

услови на живот, работа и образование. 

Во текот на изминатиот период, поточно од април 2019 година до крајот на 2020 година најголем  дел од 

наставата во сите образовни институции, од најниските одделенија во основното образование до 

предавањата на универзитетите, се одржуваше „онлајн“. Доминантна форма на учење на далечина за 

задолжителното образование беа „живите онлајн предавања“, но и снимените предавања. Одредени 

високообразовни институции предвидоа можност наставата да се одвива преку снимени предавања што 

наставниците ги поставуваа на соодветни платформи. Занемарувајќи го фактот дека ваквата настава се 

одвива во вонредни околности поради пандемијата КОВИД-19, може да се постави прашањето каков е 

статусот на тие снимени материјали и какви права има наставникот или институцијата. Од една страна, 

интересот на наставникот е да има контрола врз содржината што ја создава, чиј автор е тој, а од друга 

страна, интересот на образовната институција е да има права врз таа содржина како работодавач и 

организатор на наставниот процес. Всушност, ова прашање би можело да се реши дури и на ниво на работни 

односи и регулативи, поточно, конфликт меѓу трудовото право и прописите за авторски права. Во нашиот 

закон за авторското право постои претпоставка дека сите имотни права на авторско дело создадено во 

работен однос се отстапуваат исклучиво на работодавачот за период од пет години, сметајќи од 

завршувањето на делото, освен ако нешто друго не е предвидено со договорот или друг акт. По истекот на 

овој рок, материјалните права му припаѓаат на работникот, со тоа што работодавачот може да побара нивно 

повторно исклучиво пренесување, доколку му плати на работникот надоместок за секој одделен вид 

материјално право. Според тоа, претпоставката е побивачка, а нормата е диспозитивна што значи дека 

прашањето за носителот на правата на дело создадено во работен однос секогаш може поинаку да се уреди 

со договор за вработување или акт на работодавачот. Можеби позначајно прашање е дали работодавачот 

може да го принуди наставникот да ги снима предавањата, т.е. да ги дигитализира, како и дали во тој случај 

воопшто ќе има потреба од ангажирање наставник. Меѓутоа, без разлика на хонорарот, тука се присутни и 

морални интереси, како што се заштитата на приватноста и прашањето за личниот интегритет на 

наставникот кој можеби има потреба или интерес неговото предавање повеќе да не се користи во наставата, 

особено ако е застарено и не го следи развојот на професијата, струката и науката. 

Друга можност е објавување и користење на туѓ материјал, односно содржина врз која други лица имаат 

авторски права. Во тој случај, важно е дали и под кои услови корисникот може да користи туѓи содржини, 

дали има контрола врз содржината што ја става на интернет и какви права има посредникот, односно 

операторот на платформата на која содржината е објавена. Всушност, прашање е дали платформата сноси 

одговорност доколку се објавува содржина која ги прекршува авторските права. Операторите на 

платформата генерално предвидуваат строги услови за прикачување на содржини, така што повеќето 

наставници ги гледаат авторските права како пречка за дигиталната настава, бидејќи постојано се соочуваат 

со опасност содржината што ја поставуваат да биде отстранета поради прекршување на авторските права. Во 

некои случаи, содржината може да се користи со повикување или предупредување за ограничувањата на 

авторските права, а тоа станува невозможно доколку постои автоматизиран механизам кој ја проверува 

содржината (Pascault et al. 2020). Од друга страна, операторите генерално внимаваат на условите под кои 

нивната одговорност за прекршување на авторските права може да се исклучи. 

Наставата на далечина во дигитална средина создава нови можности, но и предизвици и ризици, како за 

наставниците така и за учениците. Затоа е важно да постои соодветна законска рамка која ќе ги прецизира 

условите за користење. 

 

3. АВТОРСКОТО ПРАВО ВО НАСТАВНИ ЦЕЛИ СПОРЕД ПРАВОТО НА ЕУ 

Одредени извори на правото на Европската унија предвидуваат ограничување на авторското право и 

сродните права за целите на наставата. Директивата 2001/29/ЕЗ за усогласување на одредени аспекти на 

авторското право и сродните права во информатичкото општество (преглед на 15.11.2022 г.) предвидува 

факултативно ограничување за целите на наставата и истражувањето. Имено, во чл. 5, став 3 (а), пропишано 

е дека земјите-членки можат да предвидат исклучоци или ограничувања на правата, конкретно на 

овластувања за репродукција и овластувања за соопштување на делата на јавноста, во случај на користење 

што е единствено наменето да послужи како пример во наставата или научното истражување, доколку е 

наведен изворот, вклучувајќи го и името на авторот, освен во случаи кога тоа е невозможно, а во оној обем 

кој е неопходен за користење во некомерцијални цели. Исто така, чл. 5, став 3 (д) предвидува буквално 

цитирање за цели како критика или рецензија, со услов тие да се однесуваат на дело или друг предмет на 

заштита што веќе е законски ставен на располагање на јавноста, да е наведен изворот, освен ако тоа не е 

можно, и дека нивната употреба е во согласност со правичната и чесна практика и до степен оправдан со 

целта што треба да се постигне. Оваа директива го предвидува ограничувањето на целта на наставата како 

факултативно, што доведе до фактот дека не сите земји го предвиделе тоа во нивните закони. Дополнително, 

се предвидува единствено ограничување за наставата и истражувањето. Директивата за авторското право и 

сродните права на единствениот дигитален пазар (преглед на 22.11.2022 г.) изречно предвидува посебно 

ограничување за целите на дигиталната настава, кое е задолжително. Во делот кој предвидува ограничувања 

и исклучоци во дигиталната и прекуграничната средина, посебни ограничувања се предвидени за целите на 

научно истражување, кое е првенствено поврзано со техниката на пребарувањето на текст и податоци, како 

и користаење на дела и други објекти на заштита во дигиталната и прекугранична настава. Членот 5 од 

Директивата за авторските права на единствениот дигитален пазар предвидува дека земјите-членки се 

обврзани да обезбедат исклучок или ограничување на правата со цел да дозволат дигитална употреба на дела 

и други објекти на заштита исклучиво со цел да се даваат примери во наставата, до степен до кој може да се 

оправда некомерцијална цел што се постигнува, под услов таквата употреба да се одвива во раммки на 

надлежноста на образовната институција, во нејзините простории или други објекти или преку безбедна 

електронска средина до која може да пристапат само ученици или студенти и наставниот кадар на таа 

образовна институција, и дека е придружено со наведување на изворот, вклучувајќи го и името на авторот, 

освен ако тоа не се покаже како невозможно. 

Ограничувањето предвидено за дигитално и прекугранично образование е детално регулирано, но одредени 

термини секако може да подлежат на различни толкувања. Прво, користењето на делото е наменето за 

дигитална употреба исклучиво заради илустрација, поточно давање примери во текот на наставата. Ова 

значи дека заштитените дела би можеле да се користат во врска со ова ограничување како дел од 

активностите за настава и учење што се одвиваат во рамки на надлежноста на образовните институции, без 

разлика дали се работи за настава или испити (Rosati, 2018). Користењето мора да биде под контрола на 

образовната институција, а бидејќи се работи за дигитална употреба, тогаш не може да се ограничи само на 

просториите, туку подразбира и различни мрежи или соодветни платформи под контрола на институцијата. 

Затоа, покрај користењето на работата во училница или преку разни технички средства и уреди поврзани на 

интернет, се предвидува и користење преку безбедна, заштитена и затворена електронска средина, до која 

може да пристапи само ограничена група на лица, наставен кадар и студенти, односно ученици. Може да се 

постави прашањето како да се дефинира безбедна електронска средина и дали нешто на интернет денес е 

ослободено или безбедно од можни напади. Веројатно се мисли на платформата од затворен тип и пристап 

Moodle (види: https://moodle2.ugd.edu.mk/user/edit.php, преглед на 22.11.2022 г.), иако во текот на 

пандемијата КОВИД-19 бевме сведоци на користење на различни платформи за настава, како Google 

Classroom, Microsoft Teams и Zoom, кои во суштина не се под контрола на образовната институција и за кои 

може да се постави прашањето дали воопшто претставуваат безбедна средина. 

https://moodle2.ugd.edu.mk/user/edit.php

Уште една одредба која може да ја загрози хармонизацијата и правната сигурност се однесува на можноста 

земјите-членки на ЕУ да обезбедат правичен надоместок на носителите на правата за користењето на 

нивните дела и други објекти на заштита во дигиталната и прекуграничната настава. Оваа форма на 

компензација веќе постои за некои форми на ограничувања на авторските права и сродните права, како што 

е случајот со репродукцијата на дела за приватна употреба. Во некои земји, како што е Франција, веќе се 

плаќа соодветна такса за користење на дела заштитени со авторски права за наставни цели (Congleton & 

Young, 2017). Сепак, треба да се земе предвид фактот дека постојат образовни институции со ограничени 

ресурси на располагање, како и фактот дека станува збор за некомерцијална употреба во наставни цели. 

Пред усвојувањето на Директивата, имало предлози да се предвиди задолжителен надоместок кој ќе биде 

доволно флексибилен за да ги земе предвид сите разлики меѓу институциите, како што се големината, 

изворите на финансирање, вкупните приходи, локацијата и соодветно да се обезбедат различни износи на 

хонорари и надоместоци (Geiger et al., 2017). Секако, воведувањето на надоместоци не е задолжително, но 

доколку тоа се предвиди, ограничувањето за наставата практично би се претворило од форма на бесплатно 

користење во користење на авторските дела во рамки на законска лиценца.  

 

4. ЗАКЛУЧОК 

Ограничувањето на авторското право и сродните права во форма на слободно користење за целите на 

наставата не е резултат на новото време, но современите форми на настава овозможени со развојот на 

дигиталната технологија, а особено во услови на КОВИД-19 пандемијата, поставија нови предизвици. Секое 

ограничување на субјективните авторски права има за цел да воспостави правична рамнотежа помеѓу 

интересите на носителите на правата и интересите на другите членови на заедницата и јавниот општествен 

интерес. Користењето туѓо дело или друг предмет на заштита е можно само во случаи предвидени со закон, 

под услов да е во согласност со нормалното користење на делото и да не им наштетува на легитимните 

интереси на носителот на правото. Со оглед на тоа што образованието на далечина, особено дигиталните 

облици на образование земаат се поголем замав, потребно е динамично усогласување на нормативното и 

реалното, односно хармонизирање со изворите на правото на Европската унија, особено со Директивата за 

авторски и сродни права на единствениот дигитален пазар, која предвидува посебно ограничување на 

авторските права заради дигитална и прекугранична настава. Предвидено е слободно користење на дела 

заштитени со авторски права и предмети со соодветна правна заштита заради давање примери во наставата. 

Условите за користење мора да бидат јасно специфицирани и концизни, на таков начин што ќе остават што е 

можно помалку простор за различни толкувања. Дигиталната употреба на делото може да биде дозволена 

само за некомерцијални цели, тоа мора да биде под надлежност и контрола на образовната институција, а 

само ограничен круг на лица може да имаат пристап до заштитената содржина. На крајот, секое 

ограничување е исклучок од општото правило, и како што е познато, исклучоците секогаш тесно се 

толкуваат. Имајќи ја предвид состојбата со образованието и статусот на образовните институции во нашата 

земја, како и во регионот, сметам дека нема реална можност да се воведе посебен надоместок што би се 

плаќал за користење на делата во дигиталната настава. Во секој случај, кога се пропишуваат ограничувања, 

треба да се биде особено внимателен, бидејќи како што мора да се земат предвид интересите на авторот и 

заштитата на неговите права, кои понекогаш се особено загрозени во дигиталната сфера, не треба да се 

занемарува ниту правото на поединецот за пристап до знаење и образование. Сепак, треба да овозможиме 

соодветно искористување на авторските дела во дигиталната настава, за авторските права да не станат 

пречка за образованието, но и да се надеваме дека наставата нема да биде целосно дигитализирана и 

автоматизирана, по примерот на наставата во услови на пандемијата КОВИД -19, бидејќи не треба да 

заборавиме дека педагошкиот и, пред сè, непосредниот човечки пристап на оној што го пренесува знаењето 

понекогаш вреди повеќе од самото знаење. 

